
ABSTRAK

Ang akademikong pagganap ay isang mahalagang sukatan ng tagumpay sa paaralan at isang indikasyon ng
kahandaan sa hinaharap ng mga mag-aaral. Ang pag-aaral na ito ay tumutukoy sa mga salik sa paaralan at
akademikong pagganap ng mga mag-aaral sa Filipino. Ang disenyong ginamit sa kwantitatibong pag-aaral ay
descriptive correlational. Ang mga respondente sa pag-aaral na ito ay ang 170 na mga mag-aaral sa ikapitong
baitang hanggang ikasampung baitang ng Junior High School na pinili sa pamamagitan ng stratified random
sampling. Gumamit ang mananaliksik ng limang puntong likert-scale questionnaire bilang instrumento sa
pagtitipon ng mga datos. Natuklasan sa pananaliksik na ito na ang mga salik sa paaralan ay lubos na nakaaapekto
sa pagganap ng mga mag-aaral. Ang akademikong pagganap ng mga mag-aaral ay nasa lebel na mahusay. May
makabuluhang kaugnayan ang mga salik sa paaralan at akademikong pagganap ng mag-aaral. Ang interes sa pag-
aaral ng wika ay ang predictor sa akademikong pagganap sa Filipino, ang mga mag-aaral na mas interesado sa
wika ay kadalasang nakakukuha ng mas mataas na marka sa mga pagsusulit at mas aktibong nakikilahok sa mga
talakayan at gawain sa klase. Inirerekomenda ng pag-aaral na gumamit ang mga guro ng makabagong
pamamaraan at palawakin ang kasanayan sa pagtuturo, gayundin magtulungan ang guro at mga mag-aaral upang
makalikha ng isang positibong kapaligiran at maging mas makabuluhan ang talakayan sa Filipino.

Mga Susing Salita: akademikong pagganap, interes, kasanayan, makabago, salik

INTRODUKSYON

Kasabay ng pag-usbong ng makabagong panahon, nagaganap din ang pagbabago sa larangan ng edukasyon
(Ocampo, 2019). Nagiging komprehensibo, nagkakaroon ng mga hamon, napabibilis ang pagkatuto, natutuklasan
at dumarami ang mga salik na nakaaapekto sa pagkatuto ng mga mag-aaral. Umusbong ang mga makabagong
teknolohiya na maaaring isama at gamitin sa talakayan sa klase. Naimbento ang iba't ibang kagamitan na
makatutulong na maging basehan sa mas magandang kalidad na edukasyon (Belonta, 2014). Ang nagiging hamon
ay ang pagbuo ng mga paraan at paglikha ng mga epektibong estratehiya sa paggamit ng mga makabagong
kagamitan upang makatulong sa pagtuturo sa mga mag-aaral (Balmana et al., 2019).

Isa sa pinakamahalagang bahagi ng pag-unlad ng tao ay edukasyon (Shakeel at Peterson, 2020). Ang
akademikong pagganap ng mga mag-aaral ay maaaring maging basehan upang makalikha ng mga dekalidad na
indibidwal na maaaring maging mahusay na lider at manggagawa na responsable sa ekonomiya at panlipunang
pag-unlad ng bansa (Ali et al., 2009). Ilan sa mga salik sa paaralan ay kasanayan ng guro, paggamit ng
makabagong pamamaraan sa pagtuturo, kultural na kasanayan, interes sa pag-aaral, pagpapahalaga sa wika, at
kapaligiran sa pag-aaral. Maraming mga mananaliksik ang gumawa ng mga pag-aaral tungkol sa mga salik na
nakaaapekto sa pagganap ng mga mag-aaral sa loob ng klase. Sa pag-aaral nina Alani at Hawas (2021), inihayag

na ang guro na may sapat na kasanayan sa pagtuturo at gumagamit ng iba’t ibang estratehiya ay maaaring
magkaroon ng mas positibong epekto sa pagganap ng mga mag-aaral.

Nagkaroon ng malaking pagbabago sa pamamaraan na ginagamit ng mga guro sa pagtuturo sa pagsapit ng ika-21
na siglo. Sa modernong panahon, ang pinakamalawak at pangunahing instrumento na ginagamit sa edukasyon ay
ang mga kompyuter (Bacilio et al., 2019). May pag-aaral na isinagawa sa North America na nagpapakita na ang
pagkakaroon ng kompyuter bawat mag-aaral ay maaaring maging salik sa akademikong tagumpay ng mga mag-
aaral at kanilang motibasyon na pumunta sa paaralan (Harris at Al Betaineh, 2015). Isang patunay na nararapat
makasabay ang larangan ng edukasyon sa modernisasyon. Ang mga metodo ay nakaangkla sa mga makabagong
teknolohiya upang mas maging masigla at interaktibo ang talakayan. Higit na mabisa at epektibo ang pagkamit ng
pagkatuto ng mga mag-aaral kung ang mga guro ay gumagamit ng mga kagamitang awdyo biswal kagaya ng
laptop at projector, TV, speaker at iba pa sa pagtuturo sa klase (Balmana et al., 2019). Nararapat din isaalang-
alang ang collaborative learning at engagement ng mga estudyante dahil ito ay nagpapabuti sa pagkatuto ng mga
mag-aaral (Querishi et al., 2021).

Isang hamon para sa mga guro ang pagpapanatili sa interes ng mga mag-aaral na pag-aralan ang wika sa
makabagong panahaon. Napag-alaman sa pag-aaral na isinagawa sa Pakistan na mas mahusay ang pagganap ng
mga babaeng estudyante, kaysa mga lalaki (Farooq et al., 2011). Ang akademikong interes ay pinapalagay na
isang mahalagang domain na panloob na pagganyak (intrinsic motivation) na nagtatakda sa akademikong
tagumpay. Partikular sa bansang Germany, ilang may-akda tulad nina Schiefele (1991) at Krapp (1999) ang
nagmungkahi na ang mga interes ay nakakaimpluwensya sa akademikong tagumpay at pagkatuto sa paaralan. Iba
pang mga salik na may kaugnayan sa interes ng mag-aaral ay pagsusumikap, motibasyon, at mga estratehiya sa
pag-aaral na nag-ambag din sa akademikong pagganap ng mga mag-aaral (Diseth et al., 2010).

Maliban sa pagpapanatili sa interes hg mga mag-aaral, nagiging salik din kung paano binibigyang-halaga ng mga
mag-aaral ang sariling wika. Ang wikang Filipino ang pambansang wika na itinakda ng Konstitusyon ng Pilipinas
(Office, 2022). Sa pamamagitan ng wika, nagkakaintindihan ang mga tao. Ang pagsasanay sa wika at kultura ng
bansa ay naglalarawan ng ugnayan ng mga mag-aaral sa kanilang sariling identidad. Ang pagpapahalaga sa wikang
Filipino ay pagpapahalaga rin sa pagka-Pilipino. Isa sa paraan upang ipakita ang pagpapahalaga sa kinagisnan ay
ang pag-aaral ng wikang Filipino. Nararapat hindi itinuturing na walang kabuluhan at binabasta-basta ang
asignaturang ito, kailangan sineseryoso ang sistematikong pag-aaral ng sariling wika (Ventoso, 2018).

Hindi lamang pagkakaroon ng sapat na kasanayan sa pagtuturo ang nararapat taglayin ng guro, nangangailangan
din ng kultural na kasanayan upang mapalawak ang kaalaman at mapukaw ang pagka-Pilipino ng mga mag-aaral
na pag-aralan ang asignaturang Filipino. Ang wikang Filipino ay bahagi ng kultura ng mga Pilipino. Ito ay isa sa
mga nagsisilbing pagkakakilanlan ng mga mamamayan, at midyum ng komunikasyon ng mga tao (Jay, 2018). Ang
kulturang Pilipino ang magiging daan sa pagtuklas ng mga kaalaman tungkol sa mga katutubong konsepto sa
kapilipinuhan sa pamamagitan ng paggamit ng wikang Filipino (Alday, 2022).

Ang pagkakaroon ng mahusay na akademikong pagganap ng mga mag-aaral ay hindi lamang umiikot sa guro at
mag-aaral, gayundin sa silid na kanilang pinanatilihan. Maraming mga pag-aaral ang nagmungkahi na ang isang
kaaya-ayang kapaligiran sa silid-aralan ay nagtataguyod ng akademikong tagumpay ng mga mag-aaral (Patrick,
2021). Sinang-ayunan ito ni Loukas (2007) na ang pangkalahatang kapaligiran ng paaralan ay nakaaapekto sa
akademikong motibasyon at tagumpay ng mga mag-aaral. Sa pag-aaral ni Herrera (2019) na isinagawa sa
probinsya ng Apayao sa Pilipinas, napag-alaman na ang bilang ng mga mag-aaral sa loob ng klase at peer factor ay
makabuluhang nauugnay sa kanilang akademikong pagganap. Ang pangkalahatang kapaligiran ng paaralan ay
nakakaimpluwensya sa pag-uugali, kilos at emosyonal na kalagayan ng mga estudyante. Sumalungat naman dito
ang pag-aaral ni Dibartola et al. (2001), na ang pagkalahatang kapaligiran ng silid-aralan ay hindi
nakakaimpluwensya sa layuning pagkatuto (learning outcome) ng mga mag-aaral. Gayundin ang pag-aaral na
isinagawa sa Koronadal City, Philippines, at natuklasan na walang makabuluhang ugnayan ang school climate,
kahusayan ng guro, at pagkatuto ng mga mag-aaral.

Sa isa sa paaralan ng Ozamiz City, sa Junior High School, naobserbahan ng mga mananaliksik nha ang mga mag-
aaral ay nahihirapan pagdating sa pagkatuto ng asignaturang Filipino. Ninanais ng mga mananaliksik na matukoy
ang mga salik sa paaralan at ang ugnayan nito sa akademikong pagganap ng mga mag-aaral sa Filipino.
Isinasagawa ang pag-aaral na ito upang matukoy ang posibleng dahilan kung bakit hindi madali para sa mga mag-
aaral ang pag-aralan ang asignaturang Filipino.

LAYUNIN NG PANANALIKSIK

Ang pag-aaral na ito ay naglalayong matukoy ang impluwensya ng mga salik sa paaralan at akademikong
pagganap sa Filipino ng mga mag-aaral sa Junior High School sa isa sa paaralan sa lungsod ng Ozamiz. Ang pag-
aaral na ito ay sinagot ang mga sumusunod na mga layunin:

1. Natutukoy ang impluwensya ng mga salik sa paaralan sa pagganap ng mga mag-aaral

2. Natutukoy ang akademikong pagganap ng mga mag-aaral sa Filipino

3. Nasusuri ang makabuluhang kaugnayan ng mga salik sa paaralan at akademikong pagganap ng mga mag-
aaral sa Filipino

4, Nasusuri kung alin sa mga salik sa paaralan ang predictors ng akademikong pagganap ng mga mag-aaral
sa Filipino
PAMAMARAAN

Ang pananaliksik na ito ay isang kwantitatibong pag-aaral na gumamit ng descriptive correlational na disenyo. Ang
layunin ng isang deskriptiv na pananaliksik ay ang tumpak na paglalarawan ng mga katangian ng mga indibidwal,
sitwasyon o grupo at kaugnayan ng mga baryabol gamit ang mga istatistika upang ilarawan at ibuod ang mga
datos. Ang kaugnayan na ito ay nagpapaliwanag ng pagkaugnay-ugnay ng mga baryabol nang walang anumang
aktibong interbensyon sa bahagi ng mananaliksik (Polit at Hungler, 2013). Ito ay angkop sa pag-aaral upang
matukoy ang kaugnayan ng mga salik sa pag-aaral at kanilang akademikong pagganap.

Ang pag-aaral na ito ay isinagawa sa Basic Education Department Junior High School ng isa sa paaralan ng lungsod
ng Ozamiz. Ang mga respondente sa pag-aaral na ito ay 170 na mga mag-aaral sa ikapitong baitang hanggang ika-
sampung baitang ng Junior High School sa isa sa paaralan ng lungsod ng Ozamiz na pinili sa pamamagitan ng
stratified random sampling mula sa apat (4) na baitang.

RESULTA AT TALAKAYAN

Impluwensya ng mga Salik sa Paaralan sa Pagganap ng mga Mag-aaral

Ipinakita sa Talahanayan 1 na ang kabuuan ng mga salik ay may mataas na antas (M=4.27; SD=0.70) ng mga
mag-aaral sa Filipino. Ang anim na baryabols ay may mataas na antas: Kasanayan ng Guro sa Pagtuturo sa Filipino
(M=4.45); Mga Makabagong Pamamaraan sa Pagtuturo (M=4.30); Kultural na Kasanayan (M=4.29); Interes sa
Pag-aaral ng Wika (M=4.12); Pagpapahalaga sa Wikang Filipino (M=4.21); at Kasiyahan sa Kapaligiran ng Pag-
aaral (M=4.22).

Ang pagpapakita ng guro ng malawak na kasanayan sa pagtuturo, paggamit ng wika at gramatika, at mga
estratehiya na nagpapalawak sa aralin ay nakaaapekto sa pag-aaral ng mga mag-aaral. Sinang-ayunan ng
mananaliksik na si Villanueva (2019), ang isang mahusay at epektibong guro ay isinasaalang-alang ang interes at
pangangailangan ng mga mag-aaral, gumagamit ng mga kagamitan sa pagtuturo, tinitiyak na masaya ang
kapaligiran ng silid-aralan, may kaalaman sa araling ituturo, at marunong gumamit ng teknolohiya sa mga gawain
ng mga mag-aaral.

Binigyang-diin na malaki ang ginagampanan na tungkulin ang mga guro sa paghubog sa mga mag-aaral. Ang guro
ang nagsisilbing instrumento na gumagabay at tumutulong sa mga mag-aaral upang maging mahusay at maalam
sa iba't ibang aspeto ng buhay. Gayundin, ang pagkakaroon ng komportable at malinis na silid-aralan at paggamit
ng mga makabagong kagamitan, ay makatutulong upang mapukaw ang atensyon at motibasyon ng mga mag-
aaral. Ang kapaligiran ng silid-aralan ay mahalagang salik sa pamamaraan ng pagkatuto, ito ang lugar kung saan
ang mga mag-aaral ay naiimpluwensyahan ng iba’t ibang mga salik tulad ng kanilang mga katangian, mga guro at
kaklase (Alharbi et al., 2021).

Ang mga mag-aaral ay naaapektuhan ng iba‘'t ibang salik sa loob ng paaralan. Kabilang dito ang pagkakaroon ng
kasanayan ng guro sa pagtuturo sa Filipino, paggamit ng mga makabagong pamamaraan sa pagtuturo,
pagkakaroon ng guro ng kultural na kasanayan, interes sa pag-aaral ng wika ng mga mag-aaral, gayundin ang
kanilang pagbibigay-halaga sa wikang Filipino, at pagkakaroon ng masayang kapaligiran sa pag-aaral na maaaring
magdulot ng positibong epekto at maging tulay sa pagkamit ng magandang akademikong pagganap ng mga mag-
aaral sa Filipino.

Talahanayan 1

Impluwensya ng mga Salik sa Paaralan sa Pagganap ng mga Mag-aaral

(n=170)

Mga Konstruksyon Mean St. Dev. Remarks
Kasanayan sa Guro sa Pagtuturo sa Filipino 4.45 0.60 Lubos na Nakaaapekto
Mga Makabagong Pamamaraan sa Pagtuturo 4.30 0.66 Lubos na Nakaaapekto
Kultural na Kasanayan 4.29 0.66 Lubos na Nakaaapekto

f3: Volume 1, Issue no. 9 (2024)
Interes sa Pag-aaral ng Wika 4.12 0.77 Higit na Nakaaapekto
Pagpapahalaga sa Wikang Filipino 4.21 0.76 Lubos na Nakaaapekto
Kasiyahan sa Kapaligiran ng Pag-aaral 4.22 0.73 Lubos na Nakaaapekto
Kabuoang Impluwensya 4.27 0.70 Lubos na Nakaaapekto

Note: 4.20-5.00 (Lubos na Nakaaapekto); 3.40-4.19 (Higit na Nakaaapekto); 2.60-3.39 (Nakaaapekto); 1.80-2.59
(Di-Gaaanong Nakaaapekto); 1.0-1.79 (Hindi Nakaaapekto)

Akademikong Pagganap ng mga Mag-aaral sa Filipino

Sa Talahanayan 2, ipinakita ang resulta ng akademikong pagganap ng 170 na mag-aaral. Makikita rito na 56 sa
mga mag-aaral ay outstanding sa kanilang akademikong pagganap. Kasunod nito may 55 na mag-aaral na
napabilang sa satisfactory, 39 ang pagganap na very satisfactory, 18 ang fairly satisfactory, at 2 ang akademikong
pagganap na did not meet expectation sa asignaturang Filipino. Makikita sa resulta ng datos na ang akademikong
pagganap ng mga mag-aaral ay very satisfactory (M=86.31).

Ang resulta ay nagpapahiwatig na ang mga mag-aaral ay mahusay sa klase na makikita sa kanilang akademikong
pagganap. Karaniwang sinusukat sa pamamagitan ng mga pagsusulit, eksaminasyon at patuloy na pagtatasa sa
loob ng klase. Bukod dito, ipinapakita ng resulta na natamo ng mga mag-aaral ang mga kasanayan at pamantayan
na itinakda ng Kagawaran ng Edukasyon sa asignaturang Filipino.

Ang akademikong pagganap ng mga mag-aaral ay ang pangunahing elemento sa pagsusuri sa mga layuning pang-
edukasyon para sa mga mag-aaral at guro (Bosco et al., 2023). Ito ay tumutukoy sa natamong resulta ng isang
mag-aaral na kanyang nakamit sa loob ng paaralan. Makikita at masasalamin sa akademikong pagganap ng mga
mag-aaral ang kanilang layunin sa hinaharap. Sa pamamagitan nito, matutukoy kung ano ang programa ang
kanilang kukunin sa kolehiyo, alin ang institusyon na pang-edukasyon ang kanilang maaaring pasukan, at kung ano
ang mga oportunidad ang kanilang kukunin at iba pa (Kapur, 2018).

Nakapaloob sa akademikong pagganap ang pagsasama ng mga resulta ng mga gawain sa loob ng silid-aralan na
naaapektuhan ng iba't ibang salik. Nakabatay ito sa guro, mag-aaral at ang silid na ginaganapan sa pag-aaral ng
isang mag-aaral. Ang akademikong pagganap ay mahalaga sapagkat maipapakita ito bilang patunay sa natamo ng
mag-aaral sa pag-aaral at magagamit upang makatulong na maging matagumpay sa hinaharap.

Talahanayan 2

Akademikong Pagganap ng mga Mag-aaral sa Filipino

(n=170)
Descriptor Frequency Percentage M SD
Outstanding 56 32.94
Very Satisfactory 39 22.94
Satisfactory 55 32.35
Fairly Satisfactory 18 10.59
Did Not Meet Expectation 2 1.18
Kabuoang Pagganap 170 100.00 86.31 6.03

Note: 90-100 (Outstanding); 85-89 (Very Satisfactory); 80-84 (Satisfactory); 75-79 (Fairly Satisfactory); Below
75 (Did Not Meet Expectation)

Makabuluhang Kaugnayan ng mga Salik sa Paaralan at Akademikong Pagganap ng mga Mag-aaral sa
Filipino

Batay sa talahanayan 3, ipinakita rito ang makabuluhang kaugnayan ng mga salik sa paaralan at akademikong
pagganap ng mga mag-aaral sa Filipino. Ang mga resultang ipinakita na may kabuluhan ang mga sumusunod na
baryabol: kasanayan ng guro sa pagtuturo (p=0.002); mga makabagong pamamaraan sa pagtuturo (p=0.001);
kultural na kasanayan (p=0.001); interes sa pag-aaral ng wika (p=0.000); pagpapahalaga sa wikang Filipino
(p=0.002); at kasiyahan sa kapaligiran ng pag-aaral (p=0.000). Ang mga bilang na r-value at p-value ay
nagpapahiwatig na mayroong makabuluhang ugnayan ang mga salik sa paaralan at akademikong pagganap ng
mga mag-aaral sa Filipino.

Ito ay nagpapakita na ang kasanayan ng guro sa pagtuturo, tulad ng pagkakaroon ng malawak na kasanayan sa
paggamit ng wika at gramatika, at iba't ibang estratehiya sa talakayan at mga gawain, ay may positibong

kaugnayan sa kanilang akademikong pagganap. Sinuportahan ito ng pag-aaral nina Ugbe at Agim (2010), at
inihayag na may makabuluhang kaugnayan sa pagitan ng kasanayan ng guro at akademikong pagganap ng mga
mag-aaral. Natuklasan sa pag-aaral na isinagawa sa Ghana, na ang paggamit ng Information and Communication
Technology (ICT) ay nagpapabuti sa akademikong pagganap ng mga mag-aaral (Mensah et al., 2023). Upang
mabigyan ng pagkakataon ang mga guro at mag-aaral na makasabay sa pangangailangan ng modernong
edukasyon, ang pagsasama ng teknolohiya sa mga aktibidad sa proseso ng pagtuturo at pagkatuto ay
kinakailangan.

Hindi lamang kasanayan sa pagtuturo, gayundin ang pagkakaroon ng kultural na kasanayan ay mahalagang
taglayin ng isang guro. Sa pamamagitan ng pag-uugnay ng kultura ng mga Pilipino sa mga gawain at talakayan, ito
ay makatutulong sa pagkatuto ng mga mag-aaral sa Filipino. Ang pagkakaroon ng sariling interes ng mga mag-
aaral na pag-aralan ang wika, ay may mahalagang kaugnayan sa kanilang akademikong pagganap. Kapag
interesado ang mga mag-aaral na pag-aralan ang sariling wika, at nasisiyahan habang nakikilahok sa mga gawain
na may kaugnayan sa wika, mas inaaasahan na makakamit ng mga mag-aaral ang mataas na antas ng pagganap
sa asignaturang Filipino. Gayundin, kapag alam ng mga mag-aaral ang halaga ng pagkakaroon ng kasanayan sa
wikang Filipino, at ang gamit nito sa pakikipagtalastasan bilang mga mamamayang Pilipino, ay makatutulong ito na
mapabuti ang pagganap ng mga mag-aaral.

Ang pagkakaroon ng mapag-arugang kapaligiran ng pag-aaral, ay may positibong kaugnayan sa akademikong
pagganap ng mga mag-aaral. Sa loob ng silid-aralan, mahalagang isulong ang pagkakaunawaan sa isa‘t isa,
pagkamagiliw at pagtutulungan ng mga guro at mag-aaral gayundin sa kapwa mag-aaral. Kapag may disiplina, at
epektibong komunikasyon ang bawat isa, makatutulong ito sa mga mag-aaral na matuto nang mas mahusay at
mapabuti ang kanilang pagganap (Kapur, 2018).

Ang guro ang pinakamahusay na kagamitang pampagtuturo. Ang pahayag na ito ay nagpapahiwatig na ang
kadalubhasaan, presensya at gawi ng mga guro ay nagsisilbing pangunahing tagapagdaloy ng karanasan ng
pagkatuto ng isang mag-aaral. Ang mga salik ay nagsisilbing patnubay sa mga guro, at sa mga paaralan sa
pangkalahatan upang pagtuunan ng pansin at bigyang-halaga ang mga aspeto sa paaralan na nakaaapekto sa
akademikong pagganap upang mapabuti ang proseso ng pagtuturo at pagkatuto, at mapa-unlad ang pag-aaral ng
mga mag-aaral.

Talahanayan 3

Makabuluhang Kaugnayan ng mga Salik sa Paaralan at Akademikong Pagganap ng mga Mag-aaral sa

Filipino
(n=170)

Baryabol r-value p-value Remarks
Kasanayan sa Guro sa Pagtuturo sa Filipino at ang kanilang Lubos na
Akademikong Pagganap 0.233 0.002 Makabuluhan
Mga Makabagong Pamamaraan sa Pagtuturo at ang kanilang Lubos na
Akademikong Pagganap 0.251 0.001 Makabuluhan
Kultural na Kasanayan at ang kanilang Akademikong Lubos na
Pagganap 0.255 0.001 Makabuluhan
Interes sa Pag-aaral ng Wika at ang kanilang Akademikong Lubos na
Pagganap 0.307 0.000 Makabuluhan
Pagpapahalaga sa Wikang Filipino at ang kanilang Lubos na
Akademikong Pagganap 0.232 0.002 Makabuluhan
Kasiyahan sa Kapaligiran ng Pag-aaralat ang kanilang Lubos na
Akademikong Pagganap 0.279 0.000 Makabuluhan

Note: **p<0.01 (Lubos na Makabuluhan); *p<0.05(Makabuluhan); p>0.05 (Walang Kabuluhan)

Predictors ng Akademikong Pagganap ng mga Mag-aaral sa Filipino

Sa Talahanayan 4, ipinakita ang resulta ng pagsusuri ng mga predictor na nakaiimpluwensya sa akademikong
pagganap ng mga mag-aaral. Tinukoy ng regression analysis ang interes sa pag-aaral ng wika bilang isang
makabuluhang predictor ng akademikong pagganap ng mga mag-aaral sa Filipino.

Ang interes sa pag-aaral ng wika (B = 2.388, SE = 0.572, t = 4.18, p = 0.000) ay nagpapakita ng makabuluhang
positibong kaugnayan sa akademikong pagganap ng mga mag-aaral sa Filipino, na nagpapahiwatig na kapag
interesado ang mismong mag-aaral na pag-aralan ang wika ay nakatutulong ito upang makakuha ng mahusay na
akademikong pagganap sa paaralan.

Ang regression equation (Akademikong Pagganap = 76.46 + 2.388 Interes sa Pag-aaral ng Wika) ay
nagpapahiwatig na sa pagtaas ng yunit ng interes ng mga mag-aaral na pag-aralan ang wika, ang kanilang
akademikong pagganap ay tumaas din ng 2.39. Ang datos ay nagpapahiwatig na ang pagkakaroon ng mga mag-
aaral ng interes sa pag-aaral ng wika ay may magandang epekto sa kanilang akademikong pagganap sa Filipino.

Maraming mga pag-aaral ang nakatuon sa ugnayan sa pagitan ng interes at pakikilahok ng mga mag-aaral sa mga
gawain sa silid-aralan. Napag-aralan din na ang pagkakaroon ng kasiyahan ng mga mag-aaral ay may mahalagang
gampanin sa proseso ng pagkatuto kapag nakikibahagi ang mga estudyante sa mga kawili-wiling aktibidad sa
paaralan (Ely et al., 2013). Kung ang isang tao ay interesado sa isang gawain, bibigyan niya ito palagi ng pansin at
halaga (Djmarah, 2002). Ang mga mag-aaral na may mataas na interes ay nagsisikap na palawakin ang kaalaman
nang higit kaysa sa may mababang interes. Ang mag-aaral na interesado ay nakatuon sa pagkatuto ng aralin at
may motibasyon na palawakin ang kanilang bokabularyo (Ginting et al., 2021).

Mahalaga sa mga mag-aaral na magkaroon ng interes na pag-aralan ang wikang Filipino dahil ito ang magtutulak
sa mga estudyante na makinig sa talakayan, at makilahok sa mga gawain na may kaugnayan sa asignaturang
Filipino sa loob at labas ng paaralan. Kinakailangan na maghanda ng mga aktibidad na makapupukaw sa interes ng
mga mag-aaral habang natututo ng wika, nang sa gayon ay makatamo ang mga mag-aaral ng mahusay na
akademikong pagganap.

Talahanayan 4

Predictors ng Akademikong Pagganap ng mga Mag-aaral sa Filipino

(n=170)

Predictors Coef (B) SE Coef t- value p- value
(Constant) 76.46 2.40 31.87 0.000
Interes sa Pag-aaral ng Wika 2.388 0.572 4.18 0.000
Adjusted R2 8.86%

F-value 17.44

p-value 0.000

Akademikong Pagganap = 76.46 + 2.388 * Interes sa Pag-aaral ng Wika

KONKLUSYON

Batay sa mga natuklasan sa pag-aaral na ito, narito ang mga konklusyon:

1. Ang kasanayan ng guro sa pagtuturo ng Filipino, makabagong pamamaraan sa pagtuturo at kultural na
kasanayan ay mga salik na nauugnay sa guro na lubos na nakaaapekto sa mga mag-aaral. Kapag ipinapakita ng
guro ang malawak na kasanayan sa pagtuturo, gumagamit ng mga educational technologies, at iniuugnay ng guro
ang kulturang Pilipino sa mga gawain at talakayan, nakaaapekto ito sa mga mag-aaral. Ang interes sa pag-aaral ng
wika, at pagpapahalaga sa wikang Filipino ay mga salik na nauugnay sa mga mag-aaral na nakaaapekto sa
kanilang pag-aaral. Kapag nasisiyahan ang mga mag-aaral habang nag-aaral ng wikang Filipino, at binibigyang-diin
ang halaga ng pagkakaroon ng kasanayan sa sariling wika, ito ay nakaaapekto sa kanila. Ang kasiyahan sa
kapaligiran ng pag-aaral ay salik na lubos na nakaaapekto sa mga mag-aaral. Kapag masaya at mapang-aruga ang
pangkalahatang kapaligiran ng silid-aralan ay nakaaapekto ito sa mga mag-aaral.

2. Ang akademikong pagganap ng mga mag-aaral sa Filipino sa Junior High School ay nagpapakita ng mahusay na
marka na nakuha ng mga mag-aaral mula sa mga pagsusulit, eksaminasyon at mga pagtatasa sa loob ng klase.

3. Ang mga salik na nauugnay sa guro tulad ng kasanayan ng guro sa pagtuturo ng Filipino, makabagong
pamamaraan sa pagtuturo at kultural na kasanayan ay may makabuluhang kaugnayan sa akademikong pagganap
ng mga mag-aaral sa Filipino. Kapag may mataas na antas ng kasanayan sa paggamit ng wika at gramatika ang
guro, gumagamit ng napapanahong estilo sa pagtuturo, at binibigyang-diin ang pagkakaiba ng wika at kultura ng
bawat rehiyon sa talakayan sa klase ay may makabuluhang kaugnayan sa akademikong pagganap ng mga mag-
aaral. Ang interes sa pag-aaral ng wika, at pagpapahalaga sa wikang Filipino ay mga salik na nauugnay sa mga
mag-aaral na may makabuluhang kaugnayan sa kanilang pagganap sa Filipino. Kapag nakikilahok ang mga mag-
aaral sa mga ekstrakurikular na aktibidad na may kaugnayan sa wika, at nakatutulong sa akademiko at

propesyonal na layunin ang pagkakaroon ng kasanayan sa wikang Filipino ay lubos na makabuluhan sa pagganap
ng mga mag-aaral. Ang kasiyahan sa kapaligiran ng pag-aaral ay salik na may makabuluhang kaugnayan sa
akademikong pagganap ng mga mag-aaral. Kapag gumagamit ang guro ng mga gawaing pumupukaw sa interes at
kakayahan ng mga mag-aaral ay lubos na makabuluhan ito sa pagtamo ng mahusay na akademikong pagganap.

4. Ang interes ng mag-aaral na pag-aralan ang wika ay mahusay na predictor ng akademikong pagganap ng mga
mag-aaral sa Filipino. Kapag nasisiyahan at nagagalak sila habang nag-aaral ng wikang Filipino, at interesado ang
mga mag-aaral na lumahok sa mga gawain na may kaugnayan sa wikang Filipino ay maaaring makatamo sila ng
mahusay na akademikong pagganap.

